
Prof. dr SMAIL ČEKIĆ
S A R A J E V O

IZLAGANJE NA PROMOCIJI KNJIGE “MILOŠEVIĆ U RATU I U HAGU – DOKUMENTACIJA -”, autora Kjella Arilda Nilsena, Sarajevo, 8. oktobar 2013.
Danas promoviramo veoma značajno djelo, čiji se rezultati istraživanja zasnivaju na istraživanju obimnih i relevantnih dokumenata različite provenijencije, koje je pribavio ICTY i koja su, pored drugih krivičnih procesa, korištena u predmetu protiv Slobodana Miloševića.
Ova knjiga, kako to tvrdi autor, “predstavlja jedan dio dokumentacije o Miloševićevoj ulozi” u političkim i vojnim događanjima i događajima na području bivše Jugoslavije, a posebno u Republici Bosni i Hercegovini, na kraju XX stoljeća.
Nilsen je ovu knjigu pisao s očekivanjima da će ona “doprinijeti povećanju znanja i razumijevanja o događajima u bivšoj Jugoslaviji iz 90-tih, posebno kada je u pitanju razumijevanje pitanja zašto je rat uopće i počeo i kakav je bio njegov karakter” (str. 15).
Knjiga je obima 603 strane, čiji je sadržaj sistematizovan kroz 13 poglavlja i zapaženog Pogovora dr Esada Bajtala, te Predgovora, karata (mapa) i skraćenica.
Knjigu je s norveškog na bosanski jezik preveo Dr Rasim Muratović, naučni savjetnik Instituta za istraživanje zločina protiv čovječnosti i međunarodnog prava Univerziteta u Sarajevu, čiji je izdavač Institut za istraživanje zločina protiv čovječnosti i međunarodnog prava Univerziteta u Sarajevu.

Polazeći od činjenice da je riječ o veoma složenom predmetu istraživanja, čiji su rezultati predstavljeni i iskazani u obimnom djelu, koje zaslužuje ozbiljnu naučnu analizu i proučavanje, jer se, pored ostalog, zasniva na valjanim, pouzdanim i vjerodostojnim dokumentima, čije shvatanje, tumačenje i elaboracija zahtijeva neuobičajeno, za promociju, duže vrijeme, ja sam se opredijelio za pristup u kojem ovom prilikom želim posebno apostrofirati određene probleme i pitanja koje i koja je autor zapazio, identifikovao, imenovao i označio odgovarajućim pojmovima i terminima, te predmetnim jezičkim iskazima, kao što su:
- uloga Slobodana Miloševića kao ključne političke ličnosti u događanjima i događajima na prostoru bivše Jugoslavije devedesetih godina XX stoljeća, a posebno u Republici Bosni i Hercegovini; 
- uslovi i uzroci raspada SFRJ;
- uslovi i uzroci kao bitni činioci oružanih napada na R BiH;
- strategija zasnovana na srpskoj nacionalističkoj ideologiji, politici i praksi osvajanja tuđih teritorija (lebensraum), uključujući i Bosnu i Hercegovinu, i istrebljenja naroda, koja je operacionalizovana određenim pripremama, organizacijom, te izvršenjem najtežih oblika zločina protiv čovječnosti i međunarodnog prava, teških kršenja međunarodnog humanitarnog prava, uključujući i genocid nad Bošnjacima;
- srpski ratni ciljevi, velikodržavni projekt “svi Srbi u jednoj državi”, koji je uvijek bio prioritet srpske politike, koji se, bez obzira na historijske okolnosti, nije mijenjao od početka XIX stoljeća, a koji se zavisno od konstelacije snaga, odvijao u kontinuitetu diskontinuiteta, što znači da je u raznim periodima društvenog i historijskog razvoja realiziran i čijom realizacijom je proizvodio krupne posljedice, a koje se, ogledaju, prije svega, u ogromnim ljudskim žrtvama i materijalnim razaranjima;
- projekt agresije na R BiH i genocida nad Bošnjacima države Srbije, odnosno Savezne republike Jugoslavije;
- oružani napadi JNA na R BiH 1991.-1992. i Vojske Jugoslavije 1992.-1995. i njihove uloge i zadaci u okupaciji R BiH i genocidu nad Bošnjacima, kao i drugim oblicima zločina protiv čovječnosti i međunarodnog prava;
- “strateški ciljevi srpskog naroda u Bosni i Hercegovini” i Miloševićeva uloga u njihovom definiranju, organizovanju i izvođenju;
- organizovana masovna podrška, uključujući sve sadržaje, oblike i načine podrške i pomoći u realizaciji srpskih ratnih ciljeva i posebno u izvršenju genocida;
- operativno-taktičko “prekomponovanje JNA u VRS” – “VRS” kao sastavni dio oružanih snaga Savezne republike Jugoslavije;

- marionetski Miloševićev režim u R BiH – paradržavna tvorevina Srpska Republika Bosna i Hercegovina/Republika Srpska;
- učešće paradržavne tvorevine Republike Srpske u realizaciji projekta genocida;

- uloga (tajnog) Saveta za usaglašavanje stavova o državnoj politici u osmišljavanju, planiranju, organizaciji i vođenju osvajačkog rata protiv R BiH i genocidu nad Bošnjacima;
- uloga Vrhovnog saveta odbrane, vrhovnog vojnog i političkog organa i vrhovne komande oružanih snaga Savezne republike Jugoslavije u agresiji na Republiku Bosnu i Hercegovinu i genocidu nad Bošnjacima;
- uloga Fikreta Abdića u Miloševićevom projektu uništenja R BiH i istrebljenja Bošnjaka;
- karakter oružanog sukoba i priroda zločina u R BiH;
- dimenzije, obim i rezultati osvajačkog rata protiv R BiH i složene, višestruke i dugoročne društvene, socijalne, političke, demografske, kulturne i druge posljedice, a naročito politička tvorevina Republika Srpska, nastala na rezultatima genocida i legalizovana Dejtonskim mirovnim sporazumom;

- negiranje agresije i genocida; 
- Miloševićevo predstavljanje (predstavljanje svoje ličnosti) kao pacifiste (on se, po vlastitoj izjavi, “neumorno i istrajno borio za mir,”), kao borca za ljudska prava i ljudske slobode, kao borca za očuvanje Jugoslavije i kao borca protiv onih koji su se navodno borili protiv Jugoslavije (unutrašnji i spoljni neprijatelji), pri čemu je, pored ostalog, obmanjivao javnost stavom da Srbija i on lično zaslužuju priznanje, jer su “radili za mir u regionu” i nisu “bili zagovornici rata”, itd.
Tretman i obrada složene tematske problematike upućuje na visok stepen savjesti i odgovornosti autora Nilsena, njegove suptilnosti i objektivnog pristupa istraživanju korištene dokumentacije i objektivne i istinite interpretacije i tumačenja relevantnih saznajnih, materijalnih, duhovnih, društvenih i naučnih činjenica u sistemu smislenih i razumljivih iskaza određene saznajne vrijednosti u formi odgovarajućih sudova i zaključaka.
Stepen ispoljene hrabrosti i preuzimanje vlastite odgovornosti za iznesene sudove i zaključke o vrlo složenoj problematici i tematici vrijedni su ljudskog divljenja i poštovanja prema ličnosti autora ovog djela. Duboko sam uvjeren da će se sa ovim mišljenjem i stavovima složiti svi dobronamjerni korisnici i čitaoci ovog djela, uključujući i žrtve genocida.
Na kraju, javno upućujem iskrene čestitke autoru Nilsenu i njegovu knjigu preporučujem  svim zainteresovanim korisnicima – željnim objektivne istine.
BHW2658
BHW2658

